Góðu áhoyrarar,  góðu bygdafólk. 
Tað er mær ein heiður at verða biðin at halda hesa røðu.  Eg skal viðganga, at tá eg skuldi fyrireika meg til í dag, hugsaði eg ” hvat kann eg siga, sum tit ikki longu vita? ”. Vit hava jú so oftani hoyrt eina flaggdagsrøðu, hon snýr seg annaðhvørt um okkara Merkið, sum vit heilsa í dag, ofta tekur hon eisini ítróttina við. Tað fari eg so eisini at gera her í dag, men kanska uppá ein annan máta enn onnur hava gjørt framman undan mær.
Tað er ein serlig kensla at standa her í dag. Tá vit hyggja at Merkinum, ið veittrar so frítt her millum fjøllini - millum Eiðiskoll og fagrasta landslagið vit eiga – so síggja vit meiri enn bara eitt klæði við krossmerki. Vit síggja okkum sjálvi. Vit síggja okkara søgu og okkara felags framtíð. 
Í dag standa vit saman á flaggdegnum – einum degi, ið er nógv meira enn ein siðvenja. Hetta er dagurin, har vit vísa okkara stoltleika sum føroyingar, sum tjóð, og sum eitt fólk, ið altíð hevur staðið saman hóast mótburð og avbjóðingar. 
Merkið er ikki bara eitt flagg. Tað er okkara søga. Tað er okkara røtur. Tað er okkara samleiki. Merkið var skapt av ungum føroyingum, langt burtur frá Føroyum – við einari djúpari kenslu av at hoyra til. Tað var borið fram av trúgv, dirvi og einum sterkum vilja at vísa, hvørji vit eru.
Merkið savnar okkum til hátíðardagar, tað verið seg, brúdleyp, føðingardagar, ítróttarhendingar, bæði her heima og úti í heimi, jarðarferðir og so teir mongu flaggdagar vit hava havt. 
Og í dag veittrar tað frítt – sum tekin um eina tjóð, ið stendur sterk. Merkið er ímyndin av hesum samanhaldi. Reyði liturin stendur fyri viljan og kenslurnar, blái fyri havið og himmalin, ið fevna um okkum, og hvíti liturin fyri tað reina og bjarta – vónina vit bera í barmi. 
Hetta er nakað, vit kunnu vera errin av.
Á Eiði hava vit í nógv ár savnast á hesum degi. Flaggdagshald hevur verið fastur partur av lívinum her í langa tíð – ein dagur, har vit ikki bara minnast fortíðina, men eisini staðfesta okkara samanhald í nútíðini. Tað er ein styrki, sum ikki kann keypast – hon kemur frá fólkinum. 
Og júst fólkið er kjarnin í øllum. Eitt gott dømi um hetta eru okkara ítróttarfeløg, Dartfelagið, Talvfelagið Rókur, EB/STREYMUR, Eiðis Róðrarfelag og Eiðis Bóltfelag. Tað er hjartað í nógvum av tí, sum bindur okkum saman her á staðnum. Tað er har okkara børn læra at gleðast, kappast og stríðast, okkara ungdómur finnur samanhald og okkara vaksnu stuðla og lyfta hvønn annan.
Hetta er ikki nakað bara ítrótturin eigur, tí felagsskapir eru so nógv. Vit síggja eisini orkestrið her í dag, sum eisini er ein felagsskapur, og var tað ein frá teimum, sum helt røðu í dag, var denturin lagdur á okkurt annað, men hevði tað eisini verið felagsskapin,hugsað varð um. 
Tað sum ger okkara feløg sterk, er ikki bara tey sum íðka. Tað eru tey, ið kóka kaffi, tey, ið selja atgongumerki, og tey, ið heppa, til tey missa røddina. Tað er henda ” sjálvbodna megin ” , sum er sálin í okkara samfelagi. Tað er her, vit verða samansjóðað – tá vit lyfta í felag, uttan at spyrja ” hvat fái eg burtur úr? , men heldur ” hvat kunnu vit gera saman ?”
Fara vit so út um landoddarnar, síggja vit somu kenslu bylgjast í øllum Føroyingum tá okkara landslið í hondbólti – bæði manslandsliðið og  kvinnulandsliðið – fara á vøllin. Tá standa vit øll saman. Hetta eru felagsskapir sum binda okkum saman. Tað er har vit vísa okkara næsta hjartarúm, at hoyra til,  tað er har tú finnur tína styrki. Tað er hetta sum savnar okkum. Her gleðast vit saman, og her lyfta vit í felag. Tað er hetta sum ger okkum sterk – ikki hvør sær, men saman. Tá merkja vit at vit eru ein tjóð. Tá sláa hjørtuni í Føroyum sum eitt. 
Tað sum ítróttarfeløgini eru fyri Eiði eru landsliðini fyri Føroyar. Hetta er samanhald. Hetta er styrki. Hetta er okkara samleiki. Á Eiði kenna vit hetta serliga væl. Her hjálpa vit hvør øðrum. Her standa vit saman, og her lyfta vit í felag. 
Og júst hetta eiga vit at taka við okkum í dag. At vit eru ein lítil tjóð – men ein STERK tjóð. Ein errin tjóð. Ein tjóð sum hevur megnað at skapa sítt egna mál, sítt egna merki og sína egnu framtíð. Lat okkum halda fast í hesum stoltleika. Lat okkum bera Merkið við virðing. Og lat okkum halda fram at byggja eitt samfelag, har samanhald og virðir ganga undan. 
Við hesum orðum ynski eg tykkum ein framhaldandi góðan flaggdag og eitt gott summar. 
Gud signi okkum øll. 
Takk fyri.
